ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2019 ԹՎԱԿԱՆԻ ՊԵՏԱԿԱՆ ԲՅՈՒՋԵՈԻՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 27-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

«Հայաստանի Հանրապետության 2019 թվականի պետական բյուջեում վերաբաշխում և Հայաստանի Հանրապետության կառավարության 2018 թվականի դեկտեմբերի 27-ի N 1515-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշումն ընդունելու անհրաժեշտությունը պայմանավորված է Էդմոնդ Խուդյանը և «Արին Կապիտալ» ներդրումային ՍՊԸ-ն ընդդեմ Հայաստանի Հանրապետության ICSID No.ARB/17/36 արբիտրաժային վեճի շրջանակներում Հայաստանի Հանրապետության շահերը պաշտպանելու գործընթացի շարունակականության ապահովմամբ:

Մասնավորապես, վերոնշյալ արբիտրաժային վեճի շրջանակներում ՀՀ շահերը ներկայացնող CMS ընկերությունը, խախտելով ՀՀ արդարադատության նախարարության հետ կնքած պայմանագրի պահանջները, դադարեցրել է աշխատանքները և ներկայացրել է բյուջեի ավելացման պահանջ՝ ՀՀ շահերի հետագա պաշտպանությունը շարունակելու համար, այնինչ գործող պայմանագրով նախատեսված գումարի շրջանակներում պարտավոր էր ներկայացնել ՀՀ շահերը մինչև արբիտրաժային գործընթացի ավարտը։ Ընդ որում, Հայաստանի Հանրապետությունը՝ համաձայն արբիտրաժային տրիբունալի սահմանած ժամկետների մինչև 2019թ. հոկտեմբերի 15-ը պետք է ներակայացներ գրավոր պատասխան դիրքորոշում (rejoinder) հայցվորի ներկայացրած լրացուցիչ դիրքորոշմանը: CMS ընկերությունը հրաժարվում էր շարունակել նշված պատախանի վրա աշխատանքները, եթե կառավարությունը չհամաձայներ ընկերության ներկայացրած լրացուցիչ բյուջեին:
Մասնավորապես՝ ըստ CMS ընկերության ներկայացված նոր պահանջների՝  ներգրավված իրավաբանների վճարների համար պահանջվել է $200,000 ԱՄՆ դոլար, որը պետք է վճարվեր հունվարին, իսկ գործը հաղթելու դեպքում նաև հավելյալ $525,000 ԱՄՆ դոլար (կախված գործի ելքից) ինչպես նաև խնայված գումարի դիմաց տոկոսներ՝ հետևյալ տոկոսային հարաբերակցությամբ․
Եթե արբիտրաժային վարույթի ավարտին հայցվոր կողմին տրամադրվի մինչև 1 միլիոն դոլար, ապա իրավաբանական ընկերությունը պահանջում է $525,000 ԱՄՆ դոլար և խնայված գումարի 10%-ը, հայցվոր կողմին 1 միլիոնից 2 միլիոն փոխհատուցում տրամադրելու դեպքում՝ $525,000 ԱՄՆ դոլար և խնայված գումարի 5%-ը, 2 միլիոնից 3 միլիոն փոխհատուցման դեպքում՝ $393,750 ԱՄՆ դոլար և խնայված գումարի 5%-ը, 3 միլիոնից 4 միլիոն փոխհատուցման դեպքում՝ $262,500 ԱՄՆ դոլար և խնայված գումարի 2,5%-ը, 4 միլիոնից 8 միլիոն փոխհատուցման դեպքում՝ $262,500 ԱՄՆ դոլար՝ առանց խնայված գումարի տոկոսի, իսկ 8 միլիոնից ավելի փոխհատուցման դեպքում հավելյալ գումար չի պահանջվել։ Նշված գումարները չեն ներառում նաև հարկերը և այլ ծախսեր և ծախքեր։

Այսպիսով, ստեղծվել էր մի իրավիճակ, որտեղ ՀՀ կառավարությունը կամ պետք է համաձայնի CMS ընկերության պահանջներին և բյուջեի ավելացմամբ պայմանավորված կատարի նոր գնում՝ CMS ընկերության նոր պահանջի չափով, կամ, խզելով CMS ընկերության հետ պայմանագիրը, ՀՀ շահերի ներկայացուցչությունը ապահովելու նպատակով կնքի նոր պայմանագիր այլ ընկերության հետ: Խնդրի հրատապությունը լրացուցիչ ընդգծվում էր այն հանգամանքով, որ մինչև 2019թ. հոկտեմբերի 15-ը Հայաստանի Հանրապետությունը պետք է ներակայացներ գրավոր պատասխան դիրքորոշում (rejoinder) հայցվորի ներկայացրած լրացուցիչ դիրքորոշմանը: Այսինքն, անհրաժեշտ էր արագ որոշում կայացնել, որպեսզի Հայաստանի Հանրապետությունը հնարավորություն ունենար սահմանաված ժամկետներում ներկայացնել պատշաճ իրավական դիրքորոշում և ապահովել ՀՀ շահերի արդյունավեր պաշտպանությունը:
Ստեղծված իրավիճակից լուծում գտնելու նպատակով ՀՀ կառավարությունը սկսել է բանակցություններ վարել ներդրումային արբիտրաժի բնագավառում փորձառություն ունեցող մի շարք իրավաբանական ընկերությունների հետ՝ գնահատելու համար նոր ընկերության հետ պայմանագիր կնքելու կամ CMS ընկերության պայմաններն ընդունելով նոր գնում կատարելու առավելություններն ու թերությունները։

Լոնդոնյան Fieldfisher ընկերությունը նշված գործում ՀՀ շահերը ներկայացնելու համար պահանջել է $400,000 ԱՄՆ դոլար, որպես ներգրավված իրավաբանների վճարներ, որը չի ներառում հարկերը, այլ փորձագետների ծախսերը (ներառյալ՝ ներպետական իրավաբաններ), արբիտրաժի հետ կապված վարչական ծախսերը, լսումների հետ կապված վճարները (տեղ, թարգմանիչներ, արձանագրում և այլն), թարգմանության և այլ վճարները (ճանապարհածախս և կացարան)։

Վաշինգտոնյան Foley Hoag ընկերությունը իրավաբանների վճարների համար պահանջել է $600,000 ԱՄՆ դոլար, ինչը զեղչել է մինչև $540,000 ԱՄՆ դոլար։ Այս գումարը չի ներառում հարկերը, արբիտրաժի հետ կապված վարչական ծախսերը, արբիտրի ծախսերը և վճարները, լսումների արձանագրության վճարները, փորձագետների ծախսերը և վճարները, հնարավոր ճանապարհորդության, կացարանի և այլ ծախսերը և այլ հնարավոր փոքր ծախսեր (պատճենահանում, թարգմանություններ և այլն)։

Նյու Յորքում և Վաշինգտոնում գործող Steptoe & Johnson ընկերությունն իրավաբանների վճարների համար պահանջել էր $320,000 ԱՄՆ դոլար, ինչը բանակցությունների արդյունքում զեղչվել է մինչև $280,000 ԱՄՆ դոլարի։ Այս գումարը կրկին չի ներառում հարկերը, և վերոթվարկյալ հնարավոր այլ ծախսերը և ծախքերը։

Իրավաբանական ընկերությունների հետ բանակցությունների ընթացքում շարունակվել են բանակցությունները նաև CMS ընկերության հետ, որն առաջարկել է վերանայված սակագներ, սակայն համեմատական վերլուծության արդյունքում որոշում է կայացվել կնքել նոր պայմանագիր Steptoe & Johnson ընկերության հետ՝ հաշվի առնելով ներդրումային արբիտրաժի ոլորտում Steptoe & Johnson ընկերության փորձառությունը, քննարկվող ընկերությունների (ներառյալ CMS ընկերության) հետ պայմանագրերի արժեքները (ներառյալ ներկայացուցչությունից զատ այլ ծախսերի և ծախսերի համար անհրաժեշտ գումարները (մասնավորապես՝ ճանապարհածախս և կացության հետ կապված և այլ ծախսեր), համագործակցության շրջանակներում ընկերությունների վստահելիության մակարդակը, CMS ընկերության անվստահելիությունը և մի շարք այլ հանգամանքներ:

Այսպիսով Steptoe & Johnson ընկերության հետ ձեռք բերված պայմանավորվածության համաձայն պայմանագրի ընդհանուր արժեքը կազմելու է 280.000 ԱՄՆ դոլար, որից 100,000  ԱՄՆ դոլարը անհրաժեշտ է վճարել 2019թ․ ընթացքում, 100,000 ԱՄՆ դոլարը՝ 2020 թ. հունվար ամսին կայանալիք լսումներից հետո, մնացած 80,000 ԱՄՆ դոլարը` գործի ավարտական փուլում։
Հայաստանի Հանրապետության 2019 թվականի պետական բյուջեով հաստատված՝ ՀՀ կառավարության 2019 թվականի հուլիսի 4-ի N 832-Ն որոշման համաձայն Հայաստանի Հանրապետության վարչապետի աշխատակազմի կողմից իրականացվող «1156» «Հայաստան-Սփյուռք գործակցության ծրագիր» ծրագրի «11001» «Հայաստան-սփյուռք գործակցության թեմայով հեռուստահաղորդումների և տեսահոլովակների պատրաստում և հեռարձակում՝ ձեռքբերում և բազմացում» և «11006» «Աշխատանք սփյուռքի համայնքներում» միջոցառումները ժամկետների սղության պատճառով 2019 թվականի ընթացքում չեն իրականացվի: Առաջարկվում է վերոգրյալ միջոցառումների համար Հայաստանի Հանրապետության 2019 թվականի պետական բյուջեով հաստատված ֆինանսական միջոցներից 60625.0 /վաթսուն միլիոն վեց հարյուր քսանհինգ/ հազար դրամն ուղղել «1091» «Դատական և հանրային պաշտպանություն» ծրագրի «11007» «Հայաստանի Հանրապետության շահերի պաշտպանությանն ուղղված փաստաբանական, իրավաբանական ծառայություններ» միջոցառմանը: 

Միջոցառմանը հատկացվող գումարն իր մեջ ներառում է նաև հարկեր (ոչ ռեզիդենտների շահութահարկ՝ 20%)
ՏԵՂԵԿԱՆՔ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2019 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 27-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ 
«Հայաստանի Հանրապետության 2019 թվականի պետական բյուջեում վերաբաշխում և Հայաստանի Հանրապետության կառավարության 2018 թվականի դեկտեմբերի 27-ի N 1515-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության այլ իրավական ակտեր ընդունել անհրաժեշտ չէ:

ՏԵՂԵԿԱՆՔ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2019 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԴԵԿՏԵՄԲԵՐԻ 27-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Հայաստանի Հանրապետության 2019 թվականի պետական բյուջեում վերաբաշխում և Հայաստանի Հանրապետության կառավարության 2018 թվականի դեկտեմբերի 27-ի N 1515-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:

